
GOUVÈNÈ CUOMO DEKLARE ETA‐DIJANS POU KONTE SUFFOLK POU EDE BATAY KONT DIFE FORÈ 

LONG ISLAND 

 

Jodi a, Gouvènè Andrew M. Cuomo te deklare yon eta‐dijans pou Konte Suffolk pou pèmèt Eta New York 

pi byen kowòdone ak reponn avèk gouvènman lokal yo pou batay kont dife forè k ap kontinye nan Long 

Island. 

 

Gouvènè Cuomo di konsa, “Avèk dife forè sa yo ki lakòz domaj grav nan zòn Long Island ak nan zòn eta 

a, deklarasyon eta‐dijans lan ap ede nou deplwaye resous enpòtan yo nan rejyon ki afekte yo. Eta a ap 

kontinye kontwole deprè dife forè ki nan Konte Suffolk la, epi n ap kontinye deplwaye kèlkeswa resous 

ki nesesè ak fè tout sa ki nesesè pou pwoteje Nouyòkè yo, ak etenn dife sa yo.” 

 

Twa (3) dife kontinye ap boule nan sidès Eta New York. Pi gwo dife a se nan Konte Suffolk, ki kouvri 

teritwa ki nan minisipalite Ridge, Wading River, Manorville ak Brookhaven. Kòm yon prekosyon, nou te 

fè moun sòti nan yon ti kantite kay, epi Lakwa‐Wouj Ameriken mete abri disponib pou moun sa yo. Yo 

rapòte pi piti dife yo nan Long Island, Vil New York City ak Konte Rockland. Sèvis Nasyonal Metewoloji te 

bay yon Siyal Avètisman apati 10:00 AM maten an jiska 8:00 PM aswè a pou Vil New York ak Long Island. 

 

Yon eta‐dijans ap pèmèt New York mobilize resous eta a pou ede gouvènman lokal yo avèk plis efikasite 

ak rapidite, epitou sa ap bay Gouvènè a otorite pou sispann lwa yo, règ ak règleman ki ta antrave 

aktivite repons ak redrèsman yo. Answit, deklarasyon ap bay Gouvènè a posiblite pou voye resous eta 

yo, tankou ekipman ak anplwaye sèvis ponpye, ba gouvènman lokal ki bezwen yo. Deklarasyon an anvigè 

pou Konte Suffolk. 

 

Men kèk etap Eta New York fè: 

 Sant Operasyon Ijans (EOC) Eta New York aktif nan Nivo 2 (aktivasyon pasyèl) pou sipòte 

gouvènman lokal ki bay repons pou dife sa yo. Reprezantan ajans ak òganizasyon eta sa yo 

prezan nan EOC: Lapolis Eta, Depatman Sante, Depatman Transpò, Depatman Pwoteksyon 

Anviwònman, Biwo Prevansyon ak Kontwòl Dife, Lakwa‐Wouj Ameriken, ak Divizyon Afè 

Militè ak Naval.  

 Ekip teren Lapolis Eta a, ekip Ajan Forestye ki sòti nan Depatman Pwoteksyon Anviwònman, 

ekip Espesyalis Pwoteksyon kont Dife, ak ekip Biwo Jesyon Ijans deplwaye pou ede 

gouvènman lokal yo nan Konte Suffolk.  

 Plis pase 245 anplwaye sou teren an pou bay èd nan efò repons pou ijans lan ak yon lòt 150 

ponpye ki sòti nan 27 depatman ponpye volontè zòn nan sou teren an pou patisipe nan efò 

pou etenn dife a, epi sa ap kontinye pandan tout lannwit lan.  

 Yon elikoptè Lapolis Eta a deplwaye pou fè plis pase 20 operasyon lage dlo. Elikoptè a ekipe 
avèk yon ‘Rezèvwa Bambi’‐ ki ka pote 250 galon dlo. Yo pran dlo a nan yon letan oswa lak 
zòn nan, epi yo lage li nan pati ki pi cho nan dife a.  

 Yo itilize yon elikoptè Lagad Nasyonal pou apantaj anlè pou detèmine perimèt dife a, epi 
pou fè pwojeksyon espas kote dife a ap gaye. 

